
NAQQIUT 

Inatsisartut siunnersuut 20. oktober 2010-meersoq taarserpaa 
(Nutserinerlunneq pissutigalugu inatsisissap kalaallisut oqaasertaani inatsisissatullu 
siunnersuummut nassuiaatini naqqiisoqarpoq. Qallunaatuuani allannguisoqanngilaq.) 
 
 
Siunnersuut uunga: Qimmit qimuttut kiisalu qimmeqarneq qitsuuteqarnerlu pillugit 
inatsisartut inatsisaata allanngortinneqarneranik Inatsisartut inatsisaat nr. xx. xx 2011-
imeersoq 
(Qimmit paannittartut nukittuullu eqquteqqusaajunnaarnerat) 
 

§ 1 
 
Qimmit qimuttut kiisalu qimmeqarneq qitsuuteqarnerlu pillugit Inatsatisartut inatsisaat nr. 18. 
30. oktober 1998-imeersoq kingullermik Inatsisartut inatsisaatigut nr. 28, 18. november 2010-
meersukkut allanngortinneqartumi, makkua allanngortinneqarput: 
 
 
1.  § 10, imm. 2-4, imatut oqaasertaqalissaaq:  
  ” Imm. 2.  Qimmit upanninnikkut inunnik kiisisimasut imaluunniit uumasunik allanik 
toqutsisimasut ingerlaannartumik politiinit toqunneqarnissaat isumagineqartassaaq 
piginnittumik akilerneqartussamik. 
  Imm. 3.  Qimmit akornanni paannitsitsisarneq inerteqqutaavoq. 
  Imm. 4.  Qimmiuteqarsinnaanissamut pisinnaatitaaffik pineqaatissiinikkut killeqanngitsumik 
imaluunniit piffissamik killilikkamik arsaarinnissutigineqarsinnaavoq, pineqartoq 
1)  Qimmeq inunnut imaluunniit uumasunut allannut saassussitissimappagu imaluunniit 
qunusaarutitut atorsimappagu, imaluunniit  
2)  Qimmini inunnut imaluunniit uumasunut saassussisoq paasereeraluarlugu unitsinniarlugu 
qanoq iliuuseqarfigisimanngikkuniuk, imaluunniit 
3)  Qimminik paannitsitsisimappat.” 
 
2.  § 12, imm. 1 kingorna ilanngunneqassaaq: 
  ”Imm. 2.  Qimminik makkuninnga piginnittuuneq, nunamut eqqussineq aammalu 
piaqqiortitsineq inerteqqutaavoq: 
1)  Pitbull terrier. 
2)  Tosa inu. 
3)  Amerikansk staffordshire terrier. 
4)  Fila brasileiro. 
5)  Dogo argentino. 
6)  Amerikansk bulldog. 
7)  Boerboel. 
8)  Kangal. 
9)  Centralasiatisk ovtcharka. 
10)  Kaukasisk ovtcharka. 
11)  Sydrussisk ovtcharka. 
12)  Tornjak. 
13)  Sarplaninac. 
  Imm. 3.  Imm. 2-mi inerteqquteqartitsineq aamma atuutsinneqassaaq qimmeqatigiikkaat 
assiginngitsut kinguaavi qulaani pineqartunit aallaaveqarsimappat.” 

3.  § 12 kingorna ilannguneqassaaq: 
  ”§ 12 a.  § 12, imm. 2 unioqqutillugu qimmit pigineqartut, nunamut eqqunneqarsimasut 
imaluunniit piaqqiortinneqarsimasut piginnittumut akilerneqartussanngorlugu politiinit 
toqunneqarnissaat isumagineqassaaq qimmimut piginnuttumut 
taarsiissuteqarfiusussaanngitsumik.  
 
  Imm. 2.  § 12, imm. 2 malillugu qimmip suiaassusia imaluunniit sumit uumasunit 
assigiinngitsunit allanit kinguaajunersoq nalornissutigineqassappat politiit qimmimut 
piginnittumut piumasaqarsinnaapput qimmit suiaassusianut uppernarsaammik 
takussutisseeqqullugu.  
  Imm. 3.  Piginnittoq erngerluni uppernarsaammik takussutissiisinnaanngippat imm. 2 
malillugu, politiit aalajangiinermikkut qimmeq piginnittumit utaqqiisaagallartumik 
arsaarinnissutigisinnaavaat.   
  Imm. 4.  Utaqqiisaagallartumik piginnittuusumit arsaarinnissuteqarnermi 
aningaasartuutaajumaartussat piginnittuusumit akilerneqassapput. 
  Imm. 5.  Politiit qimmimut piginnittuusumit qimmip suiaassusia pillugu aammalu uumasunit 
allanit assigiinngitsunit kinguaajunermut uppernarsaammik piumasaqarnerup nalaani 
tigumminnittup piginnittullu akornanni nalaatsornikkut pisoqarsimanngippat politiit atukkat 
malillugit naammaginartumik piffissaliisinnaapput piginnittuusumit naammattumik 
uppernarsarneqassasoq qimmeq pineqartoq § 12, imm. 2 malillugu aallaaveqanngitsoq.   
  Imm. 6.  Piginnittup piffissaq politiinit tunniunneqarsimasoq malillugu qimmip 
suiaassusianik imaluunniit uumasunit assigiinngitsunit allanit kinguaajunermut 
uppernarsaammik takussutissiisinnaanngippat § 12, imm. 2 malillugu taava qimmeq §12, 
imm. 2 malillugu inerteqqutaasutut nalilerneqassaaq.  
  § 12 b.  Inuit 1. juli 2011 kingorna § 12, imm. 2 malillugu qimminit imaluunniit uumasut 
assigiinngitsut allat kinguaavinik pigisaqartut qimmiutertik tigummiinnarsinnaavaat. 
Piumasaqaatit makkua malinneqassapput:  
1)  Qimmit pineqartut allanut tunniunneqassanngillat 
2)  Qimmit pituutaqartinneqassapput takinerpaamik 2 miiteriusumik takissuseqartussaq 
aammalu aatsarnaveeqquteqartinneqassallutik kikkut tamarmik angallaffianni.” 
 

4.  § 28, imm. 1, imatut allanneqassaaq: 
  ”Aalajangersakkat § 7, imm. 1, § 8, imm. 1, § 9, imm. 1 aamma 2, § 10, imm.1-3, § 12, imm. 
2 og 3, § 12 b, §§ 14-18, § 19, imm. 1, 2, 4 og 5, § 20 taavalu § 21, imm. 2 
unioqqutinneqarnerisigut akiligassiinermik kinguneqartitsisoqarsinnaavoq.” 
 
5.  § 28, imm. 3, imatut allanneqassaaq: 
  ”Imm. 3.  Ingasattumik imaluunnit arlaleriarnikkut § 10, imm. 1 aamma 3, § 12, imm. 2 og 3, 
§ 12 b taavalu §§ 14-18, unioqqutinneqarsimappata uumasuuteqarsinnaanissamut 
piginnaatitaaffimmik arsaarinninnermik imaluunniit uumasunik sukkut tamatigut 
sammisaqarnissamut inerteqquteqartitsinissamut pineqaatissiisoqarsinnaavoq.”   
 
6.  § 28, imm. 5 kingorna una ilanngunneqassaaq: 
  ”Imm. 6.  Pillaatitut akiliissutit nunatta karsianut nakkartinneqartassapput.” 
 

§ 2 
 
  Imm. 1.  Inatsisartut inatsisaat 1. juli 2011 atuutilissaaq, takusiulli imm. 2. takuuk.  

  Imm. 2.  § 12, imm. 2-mi qimmit pineqartut taamaallaat inatsisip atuutilernerata kingorna 
inunngorsimasunut atuutsinneqassaaq.  
 
 
 
Kalaallit Nunaanni Namminersorlutik Oqartussat. Ulloq xx. xx 2011 
 
 
 
Kuupik Kleist  

/ 
Ove Karl Berthelsen  

Inatsisissatut siunnersuummut oqaaseqaatit 
 


Oqaaseqaatit naliginnaasut 
 
1. Aallaqqaasiut 
Ukiuni kingullerni nunarsuarmi tamarmi qimminik paannittartunik nukittuunillu taasarialinnik 
qimmiuteqartarneq nalinginnaajartorpoq. Qimmit tamakkua uumasuutigineqartalernerata 
kingunerissanik qimmit tamakkua kikkut tamarmik angallaffigisartagaanniitsillutik 
pissusilersuutigisartagaat sammineqartalerpoq.  Nunani allani  arlaleriartumik 
pisoqartarsimavoq qimmit paannittartut nukittuullu inunnut uummasunullu allanut 
ajoquseerujussuartarsimanerat.  Qimmit tamakkua pillugit oqallittoqartarsimavoq, 
tassaakkajuttarmata qunutitaanermik misigisaqarnermikkut kamassaqarnerusinnaasartut 
ajornerpaaffiatigullu  uumasunut allanut imaluunniit inunnut saassussisarlutik. 
Qimmit paannittartutut nukittuutullu taasariallit tassaakkajupput qimmit 
piaqqiarineqarsimasut annertuumik piniarnermut atugassatut imaluunniit najugaqarfinnik 
paarsisussatut, soorlu assersuutigalugu Dogo argentino puulukinik nujuartanik 
sumiissusersisartussatut sungiusagaavoq piniartullu tikiunnissaata tungaanut puulukeq 
nujuartaq kiisimassallugu piniartup tikiunnissaata tungaanut qimaatserlugu. Qimmit 
pineqartut piaqqiarineqartarput naakkittaattunngortussatut aammalu 
nammineersinnaasussatut, aammalu qimminut allanut sakkortoqisumik periartarlutik. 
Allaammi qimminik piginnittuusut qimminik paannittarnermut atorneqartartunik  
nukittuunillu perorsaanissaminnut piginnaasaqarluaraluartunut annertuumik  
aarlerinartoqartarpoq qimmit pineqartut inunnik uumasunillu allanik saassussinissaat, 
qimminut allaanerusumik pinngorfilinnut sanilliutissagaanni. 
 
Kalaallit nunatsinni aamma qimmeqarpoq qimmitut paanninnermut atorneqartartutut 
nukittuutullu taaneqarsinnaasunik. Ilimagineqarpoq Kalaallit Nunatsinni maannakkorpiaq 
qimmit paanninnermut atorneqartartutut nukittuunillu pinngorfillit imaluunnit uumasut allat 
assigiinngitsut kinguaavi qimminit paanninnermut atorneqartartunik nukittuunillu aallaavillit 
30-it missaaniissasut, amerlanerpaallu Nuummiillutik. 
Qimmit pineqartut pigineqarnissaannut, nunatsinnut eqqunneqarnissaannut aammalu 
piaqqiarineqarnissaannut inerteqquteqarnissami siunertaavoq nunatta nunanut allanut 
sanilliullugu qimarraviusinnaasutut atorneqalersinnaanissaata pinaveersimatinneqarnissaa, 
aammalu inunnut uumasunullu allanut ajoqusiisinnaanissaannut pitsaaliuvinissaq, 
meerartattalu qimminut imminerminni navianaqisunut illersorneqarnissaat. Aammattaaq 
siunertaavoq inuit uumasullu allat qimminit saassunneqarnissaannut illersuinissaq. 
 
Inatsisartut inatsisissaat imaqassaaq tamakkiisumik qimminik paanninnermut atorneqatartunik 
nukittuunillu inerteqquteqarluinnarnissamik.  Aammattaaq qimmiuteqarneq - qitsuuteqarnerlu 
pillugit kommuunini maleruagassaqarpoq, tassuunakkut kommuunit maleruagssanik suli 
allanik aalajangersaasinnaallutik. 
 
2. Siunnersuutip imarisaata pingaarnersaa 
Qimmit assigiinngitsunik 13-sunit kingoqqiffillit makkua inerteqqutiginiarneqarput: Pitbull 
terrier, Tosa inu, Amerikansk staffordshire terrier, Fila brasileiro, Dogo argentino, 
Amerikansk bulldog, Boerboel, Kangal, Centralasiatisk ovtcharka, Kaukasisk ovtcharka, 
Sydrussisk ovtcharka, Tornjak og Sarplaninac. Qimmit qulaani pineqartut nunatsinnut 
eqqunneqarnissaannut inerteqquteqanermut aamma ilaavoq piaqqiortitsinissaq 
taakkualuunniit arlaannik akusanik qimmiuteqarnissaq. Pigisaqarnissamut inerteqummut 
atatillugu aamma siunnersummut ilaavoq, qimminik siunnersuut malillugu inerteqqutaasumik 

piginnittut piginneqqusinnginnerup atuutilernerani qanoq iliuuseqarnissaannut 
aalajangersagaq. 
 
Inatsisissamut siunnersuummi ilanngullugu aamma aalajangersagaqarpoq politiit qimmip 
pinngorfiata suuneranik uppernarsaammik piumasaqarsinnaasut aammalu tamatuma 
nalornisoorutigineqarnerani imaluunniit naammaginanngitsumik paasissutissiinikkut qimmeq 
arsaarinnissutigineqarallarsinnaasoq. Qimmip piginnittuata uppernarsagassaraa ilumut 
qimmeq inerteqqutigineqartunut ilaatinneqanngitsoq. Kingusinnerpaamik 1. juli 2011 
qimmimik qulaani inerteqqummi pineqartumik pigisaqalersimagaanni, taava qimmeq 
pigiinnarneqarsinnaavoq, kisiannili allanut tunniunneqarsinnaanani imaluunnit 
piaqqiortinneqarsinnaanani. 
 
3. Siunnersuutip aningaasatigut aammalu allaffissornikkut pisortanut qanoq 
kinguneqarsinnaaneranut tunngasoq 
Siunnersuutip kingunerisinnaavaa politiit suliaqarnerulernerat, tassami politiit taakkuummata 
inatsisartut inatsisaata atuutsinnissaannik qulakkeerinnittussat. Sulialli tungaatigut 
allannguuteqartitsinissaq annikitsuinnaassangatinneqarpoq qimmit siunnersuummi pineqartut 
amerlassutsimikkut killeqarmata. 
 
4. Siunnersuutip aningaasaqarnikkut aammalu allaffisornikkut inuussutissarsiummik 
kinguneqarnissaanut tunngasoq 
Siunnersuut aningaasatigut allaffisornikkullu inuussutissarsiummik ingerlatalinnut 
kinguneqassanngilaq. 
 
5. Siunnersuutip avatangiisinut- pinngortitarsuarmullu sunniutissaanut tunngasoq  
Siunnersuut avatangiisinuut- pinngortitamullu sunniuteqassanngilaq. 
 
6. Siunnersuutip inuttaasunut allaffissornikkut kingunissaanut tunngasoq 
Siunnersuut innuttaasunut qimminik inerteqqutigineqartunik imaluunniit taakkua 
kinguaavinik akulinnik qimmiutilinnut kinguneqarsinnaavoq. Inatsimmi maleruaqqusat 
unioqqutinneqarpata politiinit piginnittup akiligaanik qimmeq peerneqarsinnaavoq allamullu 
inissinneqarluni piginnittup akiligaanik. Inatsimmi maleruagassat unioqqutinneqarlutik 
qimmeq toqunneqassapput tamatumani aningaasartuutaasut piginnittumit akilerneqassapput. 
Uumasut nakorsaata toqutsinissaq isumagippagu tamatumunnga aningaasartuutissaq 
annertussuseqassaaq 300 kr., akigititalli akit allanngoriartortarnerat malillugu 
allanngoriartornissaa naatsorsuutigineqartariaqarpoq. 
 
7. Siunnersuutip Naalagaaffeqatigiinnermut Namminersorlutillu Oqartussanut 
tunngatillugu qanoq sunniuteqarnissaanut tunngasoq 
Siunnersuutip sunniuteqarfigissavaa Namminersorlutik Oqartussat inatsisaata aammalu 
Naalagaaffeqatigiit iluanni inatsisit aassigiinnerulernissaata pilersinneqarnissaa. 
 
8. Pisortanut oqartussaasunut, kattuffinnut assigisaannullu tusarniaanerit 
Siunnersuut pillugu kinguliiniittunut tusarniaassutigineqarsimavoq: 
Naalakkersuisup allaffeqarfia, Ineqarnermut Attaveqarnermut Angallannermullu 
Naalakkersuisoqarfik, Aningaasaqarnermut Naalakkersuisoqarfik, Peqqinnissaq pillugu 
Naalakkersuisoqarfik, Aalisarneq Piniarneq Nunaateqarnerlu pillugu Nalakkersuisoqarfik, 
Isumaginninnermut Naalakkersuisoqarfik, Kultuureqanermut Ilinniartitaanermut 
Ilisimatusarnermut Ilageeqarnermullu Naalakkersuisoqarfik, Nunamut Namminermut 
Pinngortitamut Avatangiisimullu Naalakkersuisoqarfik, Aatsitassanut Ikummatissanullu 

Pisortaqarfik, Kalaallit Nunatsinni rigsombudi, Nunatsinni Politimestereqarfik, 
KANUKOKA, KANUNUPE, kommuunit, KNAPK, KNQK, Uumasut Ikinngutaat Kalaallit 
Nunatsinni, Danmarkimi Inuussutissat Pillugit Aqutsisoqarfik, Kalallit Nunaanni Landsretsi, 
GA aammalu SIK.  


Tusarniaanermi kinguliiniittut akissuteqarsimapput: 


Siulittaasup Naalakkersuisoqarfia: 


Siunnersuummut oqaaseqaateqartoqanngilaq 


Ineqarnermut, Attaveqarnermut Angallannermullu Naalakkersuisoqarfik: 


”Siunnersuut §12 b-mik nutaamik ilanngussisoqarnissaanik pisariaqartitsivoq. Imm. 1 nr. 2) 
nutaaq malillugu qimmit tamanik tikinneqarsinnaasumiikkaangamik pituutaqassapput 
aatsarnaveeqquteqarlutillu”. Aalajangersakkamut oqaasertaliussami allassimavoq tamanna 
atuutsinneqartassasoq pissutsini qimmit ”aqqusinersuarni, aqqusinerni, aqqusineeqqani, 
inoqannginnersani il.il. tamanit tikinneqarsinnaasuniikkaangata”. Oqaasertaliussaniittoq 
”Tamanit tikinneqartartumi” paasinarsorinarpoq taamaallaat pineqartut illoqarfinni 
nunaqarfinnilu nunaminertat aqqusinillit, aqqusineerallit, illoqannginnersat il.il. Akerlianik 
paasinanngilaq, oqariaaseq nunap timaani asimiittoq aamma ilanngunneqarnersoq, tassalu 
nunaminertat illoqarfiit nunaqarfiillu avataanniittut.” 


Inuussutissarsiornermut Suliffeqarnermullu Naalakkersuisoqarfiup siunnersuutip § 12 b-mut 
oqaaseqaatit allanngortissimavai, taamaalilluni oqariaaseq ”tamanik tikinneqarsinnaasoq”- 
sunut atuutsinneqarnera erseqqissumik allassimalerluni. 


Aningaasarsiornermut Naalakkersuisoqarfik: 


Aningaasarsiornermut Naalakkersuisoqarfiup tusarniaanermi najoqqutassat imarisaat 
oqaaseqarfigissallugu peqqutissaqarsimanngilaq, inatsisissatulli allannguutissamut 
oqaasertaliussami kukkunernik nassaarsimalluni. 


Inuussutissarsiornermut Suliffeqarnermullu Naalakkersuisoqarfiup allannguutissat tamakku 
inatsisissatut siunnersuummut ilanngussimavai. 


Isumaginninnermut tunngasunut Naalakkersuisoqarfik: 


Siunnersuummut oqaaseqaatissaqanngilaq. 


Nunamut namminermut, Pinngortitamut Avatangiisinullu Naalakkersuisoqarfik: 


”Nunamut namminermut, Pinngortitamut Avatangiisinullu Naalakkersuisoqarfiup 
maluginiarpaa, inatsisip § 10, imm. 2-anut allannguutissatut siunnersuut aalajangersakkamik 
imaqartoq, qimmit inunnik upannittut imaluunniit uumasunik allanik toqumik kingunilimmik 
upannissimappata, ingerlaannartumik toqunneqartassasut. Oqaasertaliussanut ilanngunnissaa 
eqqarsaatigineqartariaqarpoq, qimmit inunnik saassussisut pillugit aalajangersagaq aamma 
politiit qimmiinut atuutsinneqassanersoq. Taamattaaq eqqarsaatigineqartariaqarpoq, inatsisit 

oqaaseqaataanni isummerfigineqassanersoq qimmit kalunnernut pitoqqasut timmissanik 
imaluunniit narlumukaanik toqutsisut, aamma toqunneqartariaqassanersut – imaluunniit 
aalajangersakkami erseqqissaatigineqartariaqarnersoq uumasunut miluumasunut 
anginerusunut tunngatinneqassanersoq”. 


Inuussutissarsiornermut Suliffeqarnermullu Naalakkersuisoqarfiup allannguutissat tamakku 
inatsisissatut siunnersuummut ilanngussimavai, taamaalilluni erseqqissaatigineqarluni 
qimmeq § 10, imm. 2 malillugu qaqugukkut toqunneqartariaqartoq. Oqaaseqaatini politiit 
qimmiat inummik upannissimatillugu pisimasoq qanoq iluarsineqartariaqarnersoq 
nassuiaatigineqarluni. 


”Naalakkersuisoqarfiup maluginiarpaa, inatsisip § 3-at allanngortinneqarnissaa 
eqqarsaatigineqartariaqarnersoq, taamaalilluni kommunit kattussuunnerat 
eqqarsaatigineqarluni”. 


Qimmit qimuttut kiisalu qimmiuteqarneq qitsuuteqarnerlu pillugit inatsisartut inatsisaata nr. 
28, 18. november 2010-meersup allanngortinneqarnerani kommunit kattussuunnerat 
eqqarsaatigineqarpoq. 


”Maluginiarneqarpoq maanna ”tamat ingerlasarfiat” maanna atuuttumi taamaallaat illoqarfiit 
nunaqarfiillu iluanni angalaneq kisimi isummerfigineqarluni. Naalakkersuisoqarfiup 
oqaaseqaatini qimminut nunap timaani asimiittunut malittarisassat suussanersut maqaasivai. 
Siunnersuutigineqarpoq nunap timaa asimiittoq oqaaseqaatini ilanngunneqassasoq imaluunniit 
qimmit asimiitillugit minnerpaamik issaruteqartinneqartassanersut”. 


Inuussutissarsiornermut Suliffeqarnermullu Naalakkersuisoqarfiup inatsisissatut 
siunnersuutip § 12 b-annut oqaaseqaatit allanngortissimavai, taamaalilluni erseqqissumik 
allanneqarluni oqariaatsimut ”tamat ingerlasarfiannut” suut ilaatinneqarnersut. 


Kulturimut, Ilinniartitaanermut, Ilisimatusarnermut Ilageeqarnermullu Naalakkersuisoqarfik: 


Siunnersuummut oqaaseqaatissaqanngilaq. 


Aatsitassanut Ikummatsissanullu Naalakkersuisoqarfik: 


Siunnersuummut oqaaseqaatissaqanngilaq. 


Sulisitsisut Peqatigiiffiat (GA): 


Siunnersuummut oqaaseqaatissaqanngilaq. 


KANUKOKA: 


Allannguutissatut siunnersuutit KANUKOKA’p kommuneqarfinnut sisamanut 
ingerlateqqissimavai. KANUKOKA nalunaarpoq, allannguutissatut siunnersuummut allanik 
oqaaseqaatissaqarnatik. 

Kommuneqarfik Semersooq: 


“Nalilerneqarpoq siunnersuut aningaasarsiornikkut imaluunniit allaffissornikkut 
Kommuneqarfik Sermersuumut kinguneqartussaanngitsoq. 


Nassiunneqartut tunngavigalugit ilisimatitsissutigisinnaavarput kommuneqarfik 
siunnersuummut oqaaseqaatissaqanngitsoq.” 


Qeqqata Kommunia: 


”§ 10, imm. 2. Qimmit inunnik upannittut imaluunniit uumasunik allanik toqutsisimasut, 
ingerlaannartumik toqunneqartassapput”. Taama oqaasertalersuinermi 
isummerneqarsinnaavoq qimmip arnavissap arnavissap allap piaraanik toqutsisimappat 
aamma ilanngunneqassasoq. Kommunip tungaanit isigineqarpoq, tamanna qimmit qimuttut 
nalinginnaasumik ileqqorisarmassuk. Qularnanngitsumillu qimmeqatigiinni arlani, arnavissat 
arnavissat allat piaraanik toqutsiniartarlutik. Qimmeqatigiinnut tamanut tamanna atuunnersoq 
uumasut nakorsaasa ilisimasaannut ilaassaaq. Nunami maani ilisimaneqarluarpoq, arnavissat 
nujuitsorujussuugaluarlutillu saamasorujussuugaluartut arnavissat allat piaraannik kiisillutik 
toqutsisarmata. Qimmit tamakku qimminut allanut inunnullu saamasorujussuusinnaapput. 
Tamanna innuttaasut akornanni qimmeq qaasuttutut ilisarnaataatut 
isumaqarfigineqartanngilaq. Kommunip kissaatigaa inatsisip allannguutissaa  ima 
oqaasertalerneqassasoq, pisut qulaani taaneqartut pisimagaangata, soorlu arnavissap 
arnavissap allap piaraanik toqutsisoq qimmit toqunneqarnissaanik piumasaqarnissamut 
kinguneqartissanagu, taamallu qaasuttutut imaluunniit ileqqussaanngitsutut iliornertut 
isigineqassanani. Tamakku saniatigut allannguutissatut siunnersuut Qeqqata Kommuniata 
isumaqatigaa, akuerineqarnissaalu tapersersorlugu, oqaasertaasali allanngortinnissaat 
taaneqartutut ilanngunneqarpata.” 


Inuussutissarsiornermut Suliffeqarnermullu Naalakkersuisoqarfiup allannguutissat tamakku 
inatsisissatut siunnersuutip oqaaseqaatit ilanngussimavai, taamaalilluni 
erseqqissaatigineqarluni qimmeq § 10, imm. 2 malillugu qaqugukkut toqunneqartassanersoq. 


KNQK: 


KNQK’p kissaatigisimavaa kalaallit qimmii qimuttut pillugit immikkut 
inatsisiliuussisoqartariaqartoq, qimmit taakku perorsartarnerat atuunnerallu qimminut allanut 
naleqqiullutik assigiinngissuseqarmat. Tusarniaanermut matumunnga allanik 
oqaaseqaatissaqanngillat, qimmilli qimuttut pillugit immikkut inatsisiliuussinissaq 
kissaatigalugu. 


KNQK tusarniaanermut matumunnga oqaaseqaateqanngimmat, Inuussutissarsiornermut 
Suliffeqarnermullu Naalakkersuisoqarfik tusarniaanermi akissutit tunngavigalugit 
allannguutissanik iliuuseqanngilaq. 


Danmarkimi Inuussutissalerinermut Nakkutilliisoqarfik (Fødevarestyrelsen): 

”Siunnersuutip § 1, nr. 1 malillugu, inatsisip § 10, imm. 2-4-mut allannguutissami § 10, imm. 
2 ima oqaasertalerneqassaaq: ”Qimmit inunnik upannittut imaluunniit uumasunik allanik 
toqutsisut, politiit isumagisaannik ingerlannartumik toqunneqartassapput piginnittup 
akiligaanik”. Tunngaviusumik tamanna isumaqarsinnaavoq, qimmip timmiaq imaluunniit 
qitsuk toquppagu, ingerlaannartumik toqunneqassasoq. Tamatumunnga taarsiullugu 
eqqarsaatigineqarsinnaavoq, oqaasertalersorneqarnera danskit inatsisaata 
allanngortinneqarneranut assingusumik oqaasertalersoraanni (qimmit il.il. pillugit inatsisip nr. 
717-ip allanngortinneqarnera, 25. juni 2010-meersoq) § 6, imm. 5-imi ima 
oqaasertalerneqarsimalluni: ”Qimmeq upannilluni inummik imaluunniit qimmimik allamik 
kiisisimappat, politidirektørip qimmeq toqutsissavaa”. Danmarkimi ”qimmit qaasuttut” 
pillugit immikkut ajornartorsiutaasarsimasut tassaakkajupput, inunnut qimminullu allanut 
qaasuttarnerat.” 


”Inatsisissatut siunnersuummi § 12 a, imm. 6-imi titarneq kingullermi oqaasertai imaapput: 
”…qimmeq § 12, imm. 2-mik unioqqutitsisutut isigineqarpat”. Tamatumunnga taarsiullugu 
oqaasertaasa ima oqaasertalerneqarnissaa eqqarsaatigineqarsinnaavoq: ”…qimmeq § 12, imm. 
2-mi inerteqqusiinermut ilaasutut isigineqarpat”.” 


Inuussutissarsiornermut Suliffeqarnermullu Naalakkersuisoqarfiup allannguutissat tamakku 
inatsisissatut siunnersuummut ilanngussimavai, attuumassuteqarneri eqqarsaatigalugit. 


 
Aalajangersakkanut ataasiakkaanut oqaatigiumasat 


 
§ 1-mut tunngatillugu 


 
Nr. 1-imut 
Aalajangersarneqarpoq qimmit inunnik saassussisimasut imaluunniit uumasunik allanik 
kiisorlutik toqutsisimasut politiinit isumagineqartussanngorlugit toqunneqartassasut aammalu 
qimminit toqutsisarneq piginnittuusumut taarsiisussaaffeqanngitsumik pisassasoq. Tamatuma 
kingunerissavaa, qimmeq kalunnernut pitoqqasoq pitoqqasuunngikkaluartorluunniit, 
timmissamik imaluunniit kikkaasumik soorlu terissamik toqutsisoq toqunneqassanngitsoq, 
tamanna qimmip pissusissamisoortumik ileqquatut isigineqarsinnaammat. Qimmit arnavissat 
pissusissamisoortumik ileqqorisarpaat qimmit arnavissat allat piaraannik kiisisarnerat, 
tamannalu piaqqat aamma toqqutigisaraat. Qimmip arnavissap qimmip toqumik 
kinguneqartumik arnavissap allap piaraanik kiisisimappat, politiit aalajangissavaat, uumasut 
nakorsaanik isumasioqatigiissinnaallutik, qimmip pissusissamisut ileqqorineraa imaluunniit 
qimmeq qaasuttuusoq taamaammallu toqunneqartariaqartoq. Politiit qimmii saassussinikkut, 
inunnik uummasunilluunniit allanik, malittarisassanut ilaatinneqanngillat, pisoq suliaqarnermi 
pisimappat. Saassussariaqalersimaneq malittarisassanik tunuliaquteqarpat. Politiit qimmii 
suliffiup avataani inunnik uumasunilluunniit allanik saassussisut §10, imm. 2 malillugu 
pineqassapput  Politiit qimmimik toqutsisarnissaq isumagisassavaat piginnittuusullu 
tamatumani aningaasartuutit akilertassallugit. Qimmimik toqutsinissaq uumasut pillugit 
illersorneqarnissaannut inatsimmi §13-imi aammalu inatsimmi §17-imi maleruagassat 
malinneqassapput, tassanimi aalajangersarneqarpoq uumasumik toqutsinissaq sukkasuumik 
sapinngisamillu anniaateqarfiunngitsumik pisassalluni. 

Aalajangersakkami nutaatut aalajangersarneqarpoq qimminik paannititsisarneq 
inerteqqutaalissasoq. Kalaallit nunatsinni qimminik paannititsisarneq ilisimaneqanngilaq 
aammalu oqaatigineqartariaqarluni atuuttuunngitsutut. Inerteqquteqartitsinissaq 
attuumassuteqarpoq qimminut pineqartunut inerteqquteqartitsilernissamut, tamannalu 
periuseq nunani allani atuuttuulersimasoq qimminik tamakkuninnga pigisaqaannarnani 
kisiannili aamma paannititsinermut atortarlugit. Aalajangersagaq siunissaq eqqarsaatigalugu 
attuumassuteqalersinnaasutut oqaatigineqartariaqarpoq. 
 
Siunertap aalajangersarpaa assigiinngitsutigut pingasutigut inuttut qimminik tamakkuninnga 
suliaqarsinnaatitaanerup killeqanngitsumik imaluunniit killilimmik 
arsaarinnissutigineqarsinnaasoq pineqaatissiinikkut. Aalajangiinermit nalilerneqassaaq 
pineqaatissiineq killeqartinneqassannginnersoq imaluunnit piffissamut aalajangersimasut 
atuutissanersoq. Tamatuma nalilersorneqarnerani eqqumaffigineqassaaq atukkat suut 
atuuttuusimanersut unioqqutitsineq pimmat. Assersuutitut taaneqarsinnaavoq qimmimik 
piginnittup uumasunut allanut imaluunniit inunnut qimmini saassussitinniarlugu 
siorasaarisimanera piviusorsiortuusimanersoq imaluunniit piviusorsiortuusimannginnersoq. 
Politiit unnerluussisuusutut assigiimmik alliartoqatigiitsitsinissamut tunngaviit 
eqqumaffigissavaat, tamannalu kinguneqassalluni pisariaqanngitsumik annertunerusumik 
pineqaatissiinissaq pisassalluni. Oqariartuut inuttut qimminik suliaqarsinnaanermi 
isumaqartoqarpoq inuk pineqartoq qimminik pineqartunik pigisaqarsinnaanngitsoq, 
piaqqiortitsisinnaanngitsoq tigummisaqarsinnaanngitsoq imaluuniit paarisaqarsinnaangitsoq. 
 
Nr. 2-mut 
Inerteqquteqarnermut aalajangersaaneq qimminut allattuiffimmi 
nalunaarsorneqarsimasunuinnaq tunngavoq. Qimmit suiaassutsimikkut allattorsimaffimmi 
pineqartoq pigissallugit, nunatsinnut eqqutissallugit imaluunniit piaqqiortissallugit 
inerteqqutaavoq.  Inerteqquteqarnermi aamma inuussutissarsiuteqarnikkut qimminik 
pineqartunik eqqussisinnaatitaaneq pineqarpoq. Tigumminninnissamut inerteqquteqarneq 
aamma inuinnaat qimminik pineqartunik, tamatumuunalu takornariat ilanngullugit, 
nassarsinnaatitaassanngillat soorlu nunatsinnut feeriarnerminni imaluunnit 
takornariarnerminni. 
 
Inerteqquteqarneq aamma atuutsinneqassaaq qimmit pineqartut uumasut assigiinngitsut 
kinguvaavannut aallaaviullutik inissisimassappata. Aammattaaq inerteqqutaassaaq 
tigumminnissalluni, nunatsinnut eqqussissalluni imaluunniit piaqqiortitsissalluni uumasut 
assigiinngitsut kinguaavinit qimmit paannittartut nukittuullu inerteqqutigineqartussat 
aallaaviusimappata. Uumasut assigiingitsut kinguaavinut inerteqquteqarnermi aamma 
tunngavigineqarpoq inuinnaat, tamatumanili takornariat, qimminik paannittartunik 
nukittuunillu aallaavilinnit tigummisaqarsinnaatitaannginnerat soorlu nunatsinnut 
feeriarnermi. Uumasut assigiinngitsut kinguaavinit qimmit inatsimmi pineqartut 
eqqarsaatigalugit inuussutissarsiornermut atussallugit siunertaasimasut  aamma nunatsinnut 
eqqutissallugit inerteqqutaassaaq. 
 
Uumasut allat kinguaavinit eqqartuineq paasineqassaaq eqqartorneqarmata qimmit tamakkua 
pineqartut angajoqqaavi aammalu aanaavat aataavalluunniit qimmiusimappata paannittartut 
nukittuullu. 
 
Aamma qimmit siuaasaqarsimappata aanaajusunit aataajusunillu ungasinnerusumik taava 
naatsorsuutigineqarsinnaavoq qimmit uumasut assigiinngutsut kinguaavatut qimminut 
inerteqquteqarnissamut pineqartunut attuumassuteqartoq. Qimmeq uumasut assigiinngitsut 

kinguaavitut qimminit paannittartunit nukittuunillu aallaaveqarnersoq nalilersorniaraanni 
qimminut inerteqquteqarnermut attuumassuteqarnersoq takuniarneqartassaaq qimmeq 
saassussiumatuunersoq imaluunnit allatigut pissuseqarnermigut qimmit paannittartut 
nukittuullu iliuutsiannut assigusuunersoq taamaasillunilu inunnut uumasunullu allanut 
navianarluinnarsinnaalluni. Aammattaaq ilanngunneqarsinnaavoq qimminit sorlernit qimmeq 
pineqartoq suiaassutsimigut sumit aallaaveqarnersoq. Tamannalu tunngavigalugu qimmeq 
eqqissisimasumik pissusilersuutilik qimminut inerteqqutigineqartussanut attuumasuunersoq  
nalilersorniaraanni  piumasaqaatit annertunerusariaqarput qimminit uumasunit 
assigiinngitsunit allanit kinguaajusunit qimminut inerteqquteqarnissamut attuumasuunersoq 
aammalu qaasuttut aammalu namminersorniartartutut pissusilersortartunut imaluunniit 
piaqqiortinneqarsimasunit paarsisussangortitanut imaluunniit piniarnermut atugassatut 
pineqartoq inatsisigut inerteqqutigineqartussanut ilaanngikkaluarpalluunniit. 
  
Oqaatigineqartariaqarporli kingornussatigut atukkat aallaavigalugit 
aalajangerneqarsinnaanngimmat qimmip paannittartup nukittuup pissusilersuutigisartagaattut 
pissusilersuuteqarnersoq tassalu qanoq annertutigisumik qimmimit paannittartumit 
nukittuumit siuaasamit kingornussat pigineqassanersut taava kinguaajusoq qimmitut 
paannittartutut nukittuutut pissusilersuuteqassasanersoq. Taamaammat immikkut 
pisoqarnermi qimmeq pineqartoq akueriumaneqanngitsunik pissusilersortarsimappat, 
qanorluunnit kingornussat pigineqalersimasut aallaavii aataqqiimit aanaqqiimillu 
aallaaveqaraluarpata, politiit tamanna qanoq iliuuseqarfigisinnaavaat. 
 
Nr. 3 
Aalajangersakkap tapertalersorpaa aalajangersagaq § 10, imm.- 2-mi atuuttooreersoq 
qimminut kiisortunut toqutsisarnissanut tunngasoq. Qimmit aammalu qimmit uumasunit 
assigiinngitsunit kinguaajusut pigineqassallutik, nunatsinnut eqqunneqassallutik imaluunniit 
piaqqiortinneqartussat § 12, imm. 2 malillugu toqunneqassapput 
kiisortuungikkaluarpataluunniit politiit qanoq iliuuseqarnermikkut piginnittuusumut 
taarsiissuteqarfiussussaanngitsumik. Toqutsinermut aningaasartuutissat piginnittuusumik 
akilerneqartassapput. Qimmeq toqunneqarpat uumasut illersorneqarnissaat pillugu inatsimmi 
§ 13-imi aammalu uani inatsimmi nutaami § 17-imi aalajangersakkat, siunertaqartut uumasoq 
sukkasuumik aammalu sapinngisamik anniaateqarani toqunneqassasoq, malillugit pisassaaq. 
 
Nalornisoornermi politiit qimmimut piginnittuusumut piumasaqarsinnaapput qimmip 
suiaassusianut tunngasumik uppernarsaaqqullugu. Piginnittuusumillu 
uppernarsarneqartussaalluni qimmeq pineqartoq qimminut inerteqqutigineqartussanut 
tunngasuunngitsoq. 
 
Politiit siullertut - soorlu assersuutigalugu qimmip isikkua imaluunniit piginnittuusumik 
allanilluunniit paasitinneqarneq aallaavigalugu – naammaginartumik 
tunngavissaqaqqaartariaqarput ilimasussallutik qimmeq pineqartoq inatsimmi 
inerteqqutinngortinneqartunut ilaasuunersoq piginnittuusumit uppernarsaammik 
pisariaqarluinnartunik piumasaqassallutik piginnittup qulakkeerniassammagu qimmeq 
pineqartoq inerteqqutinut attuumassuteqanngineranik. 
 
Politiit taamaasillutik qimmimut piginnittuusumut uppernarsaammik piumasaqarsinnanngillat 
immikkut ujartuiniassallutik qimmeq inerteqqutinngortinneqartunut arlaatigut assigunngippat. 
 
Uani inatsimmi aalajangersaasoqanngilaq uppernarsaatit sorliit qimmimut piginnittuusumit 
takutinneqartartussaanersut qimmip suiaassusia uppernassallugu. 

Qimmimut piginnittuusup assersuutigalugu takutissinnaavaa qimmit siuaasaanut uppernarsaat 
imaluunniit qimmimut piginnittuusup nalunaajaatit uppernarsaatitut takutissinnaavaat qimmip 
suiaassuseqarneranut tunngasut, soorlu qimmit ineqarfiannit piginnittumit. 
  
Ullutsinni suli ajornarpoq DNA atorlugu imaluunnit nakorsat uumasuinit uppernarsassallugu 
qimmit suiaassusia. Taamaammat qulakkeerniarneqartariaqarpoq qimmip kingoqqiviinik 
uppernarsaammik pigisaqassalluni qimmitaarsimagaanni qimminut 
inerteqqutinngortinneqartunut qimmeq pigineqalersoq assingusuusimappat. Tamatumanilu 
soorunami qulakkeerneqassaaq paasissutissat eqqortut pissarsiarineqarsimanissaat. 
 
Qimmimik pisisimagaanni qimminut inerteqqutinngortinneqartunut assingusumik 
isikkoqarsimappat inassutigineqassaaq tamanna immikkut eqqumaffigissallugu qimmillu 
suiaassusianut uppernarsaammik pissarsinissaq qulakkiissallugu. 
 
Ataani qimmit pineqartut qimminut inerteqqutinngortinneqartunut isikkumikkut 
assingusuupput taamaammallu immikkut tamanna eqqumaffigalugu qimmip suiaassusianut 
uppernarsaammik pissarsinissaq isumagineqartariaqarpoq: 
 
Polski owczarek podhalanski 
Cao fila de sao miguel 
Dogue de bordeaux 
Bullmastiff 
Mastiff 
Mastino napoletano 
Cane corsa italiano 
Staffordshire bullterrier 
Dogo canario 
Anatolsk hyrdehund 
Iberisk dogge. 
 
Allattorsimaffik tamakkiisuunngilaq. 
 
Politiit, namminneerlutik imaluunnit innuttaasunit saaffigineqarnermikkut, qulakkeertussavaat 
uani inatsimmi aalajangersakkat atuutsinneqarnissaat. Inerteqquteqarnissamut siunertaq 
tunngaveqarpoq piginnittuusup nalornissuteqarnermi qimmip pineqartup suiaassusia aammalu 
qimmit assigiinngitsup kinguaavat qimminit inerteqqutinngortussanit aallaaveqannginneranik 
uppernarsaasussaalluni. 
 
Uani immikkut isigineqarpoq inerteqquteqartitsinissaq eqaatsumik piviusunngortinneqassasoq 
taamaasilluni qimmiutilinnut malersuiniarnermut tunngassuteqannginnera 
qulakkeerneqassalluni. Aammattaaq tamatumani naatsorsuutigineqarpoq piginnittup 
pisussaaffilerneqarnera uppernarsaatinneqassalluni  qimmip suiaassusia qimminut 
inerteqqutinngortussanut attuumasuungitsoq aatsaat piviusunngortinneqarsinnaasoq politiit 
assersuutigalugu pasitsaassaqarsimappata qimmeq inerteqqutinngortinneqartunut ilaasuusoq. 
 
Politiit qimmimik arsaarinnissuteqarsinnaanerat aammalu tigusaqarallarsinnaanerat  
piginnittuusup naammiginartumik uppernarsaasinnaannginnera pillugu Kalaallit nunatsinni 
eqqartuussisoqarnermut inatsimmi kap. 37 aalajangersakkat tunngavigalugit 
ingerlanneqassaaq. 

Politiit aalajangerpassuk qimmeq utaqqiisaagallartumik arsaarinnissutigineqassasoq aammalu 
illersorneqarsinnaasumik inissinneqarluni, soorlu qimminut pensionat-imut tamanna pisassaaq 
qimmimut piginnittumut akilerneqartussanngorlugu. Piffissaq akiliiffigineqartussat 
aallartissaaq qimmip arsaarinnissutaaneraninngaanniit piginnittup 
uppernarsaasinnaannginnera peqqutigalugu piginnittup uppernarsaatinik 
takussutissiisinnaalernerata tungaanut. 
 
Aalajangersakkami aamma isigineqarpoq nalaatsornikkut pisoqarsinnaanera 
tigumminnittuusup piginnittuusullu akornanni politiit uppernarsaatinik piumasaqarlutik 
aallartiffianiit. Piginnittuusup qimmeq pillugu tigumminnittumut uppernarsaatinik 
tunniussisimanissani akisussaaffigigaa tunngaviusassaaq qimmip suiaassusia pillugu. 
Imaattoqarsinnaavoq qimmimut piginnittup uppernarsaatit tunniutinngitsoorsimagai 
tamannalu pillugu politiit aalajangiisinnapput piffissaq aalajangersimasoq qaangiuppat 
uppernarsaatinik takussutissiisoqassasoq. Imaalluarsinnaagami piginnittoq feeriartoq 
sulinerminut attuumasumik angalasoq imaluunniit katsorsartinnissani siunertaralugu 
napparsimmavimmi uninngasoq. Tamakku aallaavigalugit piffissamik aalajangiinerminnut 
tunngavigisassavaat. Assersuutigalugu tigumminnittup nalunaarutigippagu qimmimut 
piginnittoq feeriartoq 1. august – 15. august tungaanut killiliussaq killilerneqarsinnanngilaq 
15. august-ip tungaanut qimmimut tigummittoq nammineerluni uppersarnaatinik 
takussutissiisinnaanngippat soorlu qimmimut piginnittup illuanut aallernermigut imaluunniit 
piginnittoq oqarasuaatikkut attaveqarfigineratigut. 
 
Inatsimmi aalajangersarneqarpoq piginnittup uppernarsaatit naammaginartut 
takussutissiissutigisinnaanngippagit qimmeq pineqartoq inerteqqutaasoq taamatullu 
toqunneqartussaalluni piginnittumit akilerneqartussamik, takusiuk § 12a, imm. 1.  
 
Inuit ulloq 1. juli 2011 sioqqullugu qimmimik imaluunniit qimmit assigiinngitsut kinguaavat 
inerteqqutinut ilaasumik pigisaqalersimappata qimmeq tigummiinnarsinnaavaat makku 
piumasaqaatit naammassineqarsimappata: 
Qimmeq aqqusinerni, pisuinnarnut aqqusineeqqani, illoqannginnersani  assigisaannilu 
naliginnaasumik kikkunnit tamanit angallaffigineqartuni qimmeq anoqartinneqartuartassaaq 
takinerpaaffimmigut meeterinik marlunnik takitigisussamik. Illoqarfiit nunaqarfiillu iluini 
piumasaqaataanngilaq aqqusernit, aqqusineeqqat inoqannginnersat il.il. asfaltimik 
qallerneqarsimassasut, qimmeq tamat angalaffiiniittutut isigineqassappat. Qimmip 
allunaasamik takinerpaamik meterinik marlunnik takissuseqartumik pitussimatinnissaa 
pillugu piumasaqaat, aamma nunap timaani asimi atuuppoq, tassalu illoqarfiit nunaqarfiillu 
iluisa avataanni. 
Qimmeq tamat angalaffiiniitillugu isumannaatsumik kooriusumik issaruserneqarsimassaaq. 
Qimmeq allanut tunniunneqaqqusaanngilaq, tassalu akiginiarneqarluni tunissutigineqarluni 
assigisaanillu. 
Inuit qimminut inerteqqutinut piginnittut inuit allat tamakkununnga paarsitissinnaavaat 
feeriarnerminni assigisaanniluunniit, soorlu qimmeq allanut aneerutitissinnaassallugu. 
Kisiannili piffissani sivikitsumi aalajangersimasumi tamanna taamaallaat pisinnaasassaaq. 
Qimmerlu allanit sivisuumik tigummineqarsinnaassanngilaq piviusumik tunniussivinnertut 
nalilerneqassanngikkuni. Soorlu assersuutigalugu piginnittup nunani allani sivisuumik 
sumiiffeqarneratigut naliginnaasumik feeriartarnerup sivisussusaa sinnerlugu tamanna 
tunniussivinnertut nalilerneqassaaq, tamannalu aalajangersakkamut §12 b-mut 
unioqqutitsinerulluni. Politiit tamatumani nalilersortassavaat tunniussivinnerunersoq 
imaluunnit naamik. 

Inuit allat qimmeq paarsarippassuk, inatsisaasumi piumasaqaatit 
naammassineqarsimasariaqarput. 
 
Inatsit piginnaatitsinngilaq inerteqquteqarnissamut aalajangersakkanut immikkut ittumik 
akuersissuteqarnikkut atorunnaartitsinissamut soorlu aamma qimmit 
aatsarnaveeqquteqarnissaannut aammalu anoqartinneqartarnissaannut tunngatillugu. 
Taamaasilluni politiinut imaluunnit inatsisinut atortitsinermut ministeeriaqarfimmut 
ajornarpoq akuersissutinik nalunaaruteqarsinnaallutik qimmit inerteqqutaasut pigilernisaanut 
ikaarsaariarfiup nalaani tunngasunut immaqaluunniit qimmit ikaarsaariarfiup nalaanut 
tunngasunut silaannarissartitsisinnaassallutik anoqartitsinatik imaluunniit 
aatsarnaveeqquteqartinnagit imaluunniit allanut tunniunneqartillugit. 
 
 
Nr. 4-mut tunngasoq 
Inatsimmi aalajangersarneqarpoq unioqqutitsinermi pineqartoq akiligassiinermik 
pineqaatissinneqarsinnaasoq. Unioqqutitsinermi siullermi akiligassiissutip inissisimaffissaa 
1.500 kr.-iussaaq. Aappassaanni pingajussaannilu akiligassiinerit 
annertussuseqartinneqartassapput 2.000 aamma 3.000 kr.-inik. Kisiannili § 10, stk. 3-mi 
unioqqutinneqarneratigut akiligassiissutit aallaavissaa 10.000 kr.-iusassaaq. 
Akiligassiissutissat annertussusaat missingersuusiapput eqqartuussivinni qummut ammullu 
allanngortinneqarsinnaasut. 
 
Nr. 5-imut tunngasoq 
Inatsimmi aalajangersarneqarpoq peqqarniitsumik imaluunniit arlaleriarluni 
aalajangersakkanut unioqqutitsisarnikkut uumasuuteqarsinnaanermut nujuitsunik imaluunniit 
arlaatigut uumasunik sammisaqarnissamut piginnaatitaaffimmik 
arsaarinnissuteqartoqarsinnaasoq. Nalilersuinermi immikkut isigineqartassaaq pineqartoq 
siornatigut pineqaatissinneqarsimanersoq uumasunik arlaatigut susassaqaqqinnginnissaanut, 
aammalu unioqqutitsineq tuniniaaqqinnissamut tamatumanilu aningaasatigut 
iluanaaruteqarnissaq siunertaralugu pisimanersoq, imaluunnit pineqartoq 
qimmiuteqarnermigut avatangiisimini ersiortitsisarsimanersoq imaluunniit siornatigut 
qimmiutaanik toqutsisoqartariaqarsimanersoq aammalu tunngaveqarluartumik 
aarleqqutigineqarpat tamanna kingumut peqqissinnaasoq. Allattorsimaffik 
tamakkiisuunngilaq aammalu suliap immikkut qanoq iluseqarsimaneraisiginiarneqartassaaq. 
 
Nr. 6-imut 
Inatsisip qulakkeerpaa akiliisitsissutit matumani inatsimmi periarfissiissuteqartinneqartut 
landskarsimut nakkartassasut.  
 


§ 2-mut 
 


Siunnersuutigineqarpoq inatsisartut inatsisaat atuuttunngortinneqassasoq 1. juli 2011. 
§ 12, imm. 2-mi inerteqquteqartitsineq taamaallaat qimminut inatsisip atuutilernerata 
kingorna inuusimasunut atuuppoq. 
 





